
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Круговой фонарь

	ОРЧНОО ГЭРЭЛТҮҮЛЭГЧ ДЭН

	Хүнийг яаран таних аргагүй билээ. Тийм амар биш шүү. «Хүний сайныг ханилан байж тань» гэсэн цэцэн үг үнэний хувьтай юм. 

	Миний бодоход, хүний сайныг ханилан байж мэднэ гэдэг хэцүү, их хугацаа орох, бас болгоомжилбол зохих зүйл юм. Энэ хооронд чи тэр хүнтэй нэг бол төө зайгүй үерхэж дасна, эсвэл насан туршдаа мартахааргүй хэрэлдээд тарах вий. Нэг бол эвийн ёсоор найр тавин уучлах, эсвэл нөхрийн сэтгэлд сэв суулгаж буруудахын алин болж бүтэмжгүй төгсөхийг итгэх аргагүй билээ. 

	Ингэж байж хүнийг танина гэдэг зохимжгүй хэрэг. Манай өвгөчүүл өөрөөр зөвлөдөг байсан юм. 

	— Хүнтэй байнга уулзаж учирч ажил төрөл, найр цэнгэлд ямар юм, айл аймаг явахад хэр таарцтай хүн бэ, гэр орноо дээш татах, эхнэр хүүхдэдээ халамжтай эсэхийг нь хүртэл мэдэх хэрэгтэй. Нэг үгээр хэлбэл, унагаж дусаалгүй тал бүрээс нь ажигла гэж хэлдэг байлаа. 

	— Энэ ч гайгүй, тэр ч яах вэ, яль шальгүй юм гэж орхилгүй сайн ажиж, марталгүй санаж яв. Шумуул хэдий жижиг ч хүн түүнийг хоёр гараараа үргээгээд биедээ хавьтуулалгүй байж чадахгүй гэгчийг санаж яваарай хэмээн захидаг байв. 

	Хүнийг тал бүрээс нь гүйцэд нарийн цэгнэж үзэх хэрэгтэй гэдгийг мартаж болохгүй гэсэн билээ. Зарим хүн дуулж бүжиглэж, хөгжилтэй байвч сонирхъё, чагная гэж санагддаггүй юм. Байгаа үгүй хоёр нь мэдэгдэхгүй, заримдаа тэнэг юм уу гэмээр хүн атал харанхуй уурхайд дэнлүү тусах адил аль нэг талаас нь гэрэл тусаж байдаг ёс бий. Дээрээс өлгөдөг, хажуу хананд анивчиж байдаг дэнг бодвол тэр дэнлүү үнэтэй хэдий боловч уурхайн дэнлүүний дэргэд ёлтойж харагддаг юм. 

	Одоо үеийн уурхай ийм гэрэлтэй болно гэж өвгөчүүлийн маань зүүдэнд ч байгаагүй нь мэдээж. Гэвч тэдний үед том уурхайн орж гарах газрын дэргэд шонд нэгэн онцгой дэнлүү тавьдаг байжээ. Орчноо гэрэлтүүлдэг гэж нэрлэдэг тэр дэнлүү уурхайн дэнлүүнээс хавьгүй том бөгөөд гол нь бүдүүн, нүүрс шиг шилийг шатлуулан хүрээлж тавьсан ажээ. Шатлуулж тавьсан шилэнд хамаг учир байсан юм. Шилнүүд өчүүхэн төдий хазайх буюу бохирдсон байвал уурхайн хашаанд харанхуй болно. Хэрэв ямар нэгэн гэмтэлгүй бол тэр дэнлүүний гэрэл их газар цацарч саруулхан байдаг. Тэр дэнлүүний учрыг мэдэхэд хялбархан байлаа. Харин хүний зан төрх яагаад харилцан адилгүй байдгийг мэдэхэд тун төвөгтэй юм. Энд тэнд нь тавьсан шил байхгүй, хоёр гартай бол гартай, хоёр хөлтэй бол хөлтэй, заримынх нь толгойд хөгцтэй сүрэл дүүргэчхээгүй, ив ижилхэн хэр нь хүн гэдэг амьтан өөр өөр байдаг байна. Зарим хүн байдаг чадлаараа хичээж зүтгээд хэнд ч гэгээн гэрэл, баяр баясгалан авчирч эс чадна. Нэг л ажилд дүйтэй, өөр юманд гар хөл хоёр нь адилхан хүн байна. Тоглох мэт аж төрж байх шиг авч ажил үйлс нь бүтэмжтэй хүн байна. Худалдаж авсан морь нь ачиж эдлэхэд тэнхээтэй, ямар ч мориноос дутуугүй хатирдаг байна. Суусан эхнэр нь борооны дараа ургасан дэрдгэр мөөг шиг эрүүл чийрэг олон сайхан хөвгүүнийг төрүүлэвч, өөрийн бие алжааж доройтохгүй ажээ. Ийм азтай нэгнийх нь үйлс бүтэмжтэй бөгөөд баяр ёслолын үеэр дуулж, бүжиглэж наргихдаа хэнээс ч дутуугүй байдаг, Үүний учрыг ол л доо!

	Өвгөчүүл ийм нэг тохиолдол ярьдаг байсан юм:

	Хаанахын заводод ч гэлээ, би мартаж орхиж цувих суурь машин дээр Жараахай Гриньша гэгч туслах мастер ажилладаг байжээ. Тэр залуу гүжир тэнхээтэй биш ч гэсэн хүдэр чийрэг, ажилд шагхийсэн хүн ажээ. Цувих машин дээр ажиллахад баавгай шиг хөдөлж цөхөх аргагүй, түргэн шалмаг байх хэрэгтэй нь мэдээж. Гриньша ажилд шалмаг, хажуугаас нь харахад ч урамтай залуу. Цувих машин дээр ажил хийдэг өөр сайн хүн олон байжээ. Зарим нь нуруугаар хавьгүй өндөр, бяр чадлаар илүү боловч ажлаар Гриньшатай эн зэрэгцэх хүн тэдэнд байсангүй. Гриньша ажлыг төвөггүй амар амжуулах бөгөөд гологдол үл гаргана. 

	Ийм хүнд атаархах амьтан хаа мундах билээ. Үүнд бас нэг, дөгөө гарсан ажээ. Хадаас Михалко гэгч залуу Гриньшатай бараг нэг ээлжид ажилладаг байжээ. Насаар Гриньшагийн үс, ажлаар нь ч муу хэлэх аргагүй, сайн анчны нэг байжээ. Өтгөн сахалтай, нүдэндээ цогтой, царайлаг ийм залуу заяах хувьтай ч болоосой гэж охид залуу хүүхнүүдийн шохоорхдог залуусын нэг ажээ. 

	Айл гэр болж амь зуухын хувьд Гриньша харин Михалкоос сүүлдсэн ажээ. Хоёулаа эхнэр аваагүй байхдаа нэг бүсгүйг зэрэг сонгожээ. Баян бэр биш бөгөөд ааш зан, тэгшхэн нуруу, өтгөн хөмсгөөрөө харчуулын нүд булаадаг юм болов уу даа гэж цөм ярьцгаадаг жирийн нэг охин байжээ. 

	Михалко анхандаа Гриньшагаас урьтаж, тэр охинтой ханилан суух саналаа хэлж яг таг тохироод, хуримаа хийх өдрөө хэлэлцэж тогтоожээ. Гэтэл Гриньша санаснаасаа буцсангүй. 

	— Аганюшка минь чи заяаныхаа ханыг олж харахгүй байна уу? гэж шивнэсээр явдаг хэвээр байв. 

	Бүсгүй, Гриньшагийн хэлсэн үгийг сонсож ханиа танив бололтой түүнтэй суужээ. Юу болж байгаа нь энэ вэ, яасан дураараа юм бэ? гэж охины эх эцэг шуугиан дэгдээжээ. Хэрэв чамайг Гриньшатай суух юм бол хурим хийхгүй гэж охиндоо хэлээд:

	— Энэ муу могой загасыг барьж өмхий тосонд шараад нохойд хаячихна гэж Гриньшаг зүхэх болжээ. 

	Үүнийг дуулсан хүмүүс Гриньшад ярихад,

	— Могой загасыг шарахад амархан. Барихад л яггүй байх даа гэж Гриньша тоглоом хийж хэлдэг байжээ. 

	Энэ яриа яваандаа замхрав. Залуу хос гайхмаар эвтэй, баяр баясгалантай аж төрж байлаа. Ажилд хэн нь ч хэнээсээ дутуугүй, найр цэнгэлд дуртай ажээ. Ханилж амь зуухад өөр юу хэрэгтэй билээ. 

	— Одоо хурим хийхэд хождоогүй биш үү? Хурим хийж зугаалаагүй болохоор нэг л юм дутаад байх юм. Бид хоёр дуртай л байна гэж Гриньша хэлжээ. 

	Аганягийн төрөл төрөгсөд ийм үг дуулаад сэтгэл нь уярчээ. Гриньшаг могой загас гэж хочлохоо больж Рыбка гуай гэлцэх болж:

	— Рыбка гуай ч аргагүй л загас шиг хүн юм. Харахад хөгжилтэй, ажилд сайныг нь яана! Аганя ийм хань ижилтэй болсон хойно юу алзах вэ гэж магтах болжээ. 

	Ингээд хоёр залуу анхныхаа хүүхдийг төрөхөөс урдхан хуримаа хийжээ. Юм бүхэн нь элбэг дэлбэг бялхаж, сайхан хуримлаж найрласан юм гэдэг. Гриньшад эргэлздэг байсан хүмүүс хүртэл:

	— Ийм хань нөхөр ховор шүү! гэж ам амандаа ярих болжээ. 

	Гагцхүү Хадаас Михалко л гомдолтой явдаг хэвээр ажээ. Сайн бүсгүйтэй гэрлэсэн боловч Гриньшад өс санасаар явдаг байжээ. Ажил дээр хэдэн удаа хорлоё гэж бодсон боловч Гриньша түүний хорон санааг анддаггүй байсан билээ. 

	Анхны хэдэн жилдээ Хадаас Михалко чадалдаа эрдэж, Гриньшатай зодоон хийдэг байжээ. Гүжир тэнхээтэйг нь бодоход хумхиад хаячихаар боловч хэрэг дээрээ Гриньшаг дийлдэггүй ажээ. Жараахай хэдийнээ дээр нь зайдалж байгаад балбачихдаг байлаа. Маргааш нь хоёулаа ажил дээр ирж уулзана. Гриньша огт ажиггүй хөгжилтэй хэвээр явна. Михалко харин энд тэндгүй хөх няц, хавдар болсон харагдана. 

	Он жил өнгөрөхөд хоёулаа сайн дархнууд болж, зодолдохоо больжээ. Гэвч хоорондоо эрс ялгаатай ажээ. Михалкогийн сахал нь өнгө зүс алдаж, хоёр нүднийх нь цог заль буурчээ. Гэтэл Гриньша өтөлсөн янз огт үгүй, урьдын хэвээр гялалзаж байв. Аганюшка нь хүүхэд төрүүлж, улам өнгө жавхаа орох мэт бүлгээ. 

	Яагаад ийм байдаг юм бэ? гэж Михалко атаархаж: «Энэ жирийн хэрэг биш, ямар нэг нууц заавал байна! Амьд л байдаг юм бол би тэр нууцыг мэдэж авна» гэж бодов. 

	Михалко хүний мууд дуртай. Хадаас гэдэг хочтой болсон нь жирийн хэрэг биш билээ. Гриньшагийн тэр нууцыг мэдэх гэж өөрөө хөөцөлдөхөөр барахгүй ажиглаж харж бай хэмээн өрөөл бусдыг далдуур ятгажээ. 

	Харанхуй бүдүүлэг байсан цаг, хүмүүс элдэв бусын хэрэггүй юманд үнэмшдэг байлаа. Гриньшаг нууц мэнгэтэй хүн, эхээс битүү хальстай гарсан юм гэнэ гэсэн цуу яриа гарчээ. 

	— Тэр хүүд ямар ч нууц мэнгэ байхгүй. Эхээс битүү хальстай гарсан гэдэг оргүй худал гэж Гриньшаг боож авсан эмгэн ярьж тэр цуу үгийг цааш дэлгэрүүлээгүй билээ. 

	Хутагт Иваны мэндэлсэн шөнө Гриньшаг ойм цэцэг эрж ой модоор тэнэдэг гэж сүүлд нь яриа гаргажээ. Зуны тэр шөнө Гриньшаг хаашаа явдгийг мэдэх гэж олон жил нууцгай ажигласан боловч хаашаа ч явах нь мэдэгдсэнгүй сэрүүн газар саравчиндаа хурхирч хэвтдэг байжээ.

	Өөрөөр бас оролдсон боловч дэмий юм гэгчийг мэджээ. Гриньша хүн амьтнаас нууж хавчсан юмгүй амь зууж, хүнд муу юм хийлгүй, харин ч ядсан зүдсэн амьтанд тус болж байдгийг нь мэдээд өөрөөс нь асууя гэж шийдсэн ажээ. Тэгээд тохиромжтой үеийг сонгож цуглараад:

	— Григорий Зотыч гуай таны ажил үйлс яагаад ийм бүтэмжтэй байдаг юм бэ? Гэр орны чинь ажил эмхтэй цэгцтэй, өөлөх өөгүй байх юм. Үүнд ямар нэг нууц юм байна уу? гэж асуужээ. 

	— Чи залуудаа Хадаас Михалкотой байн байн зодолддог байсан шүү дээ. Өнгөрсөн юм асуух дэмий л юм. Михалко чамаас бяр чадлаар илүү, хурдан гавшгайгаараа ч дутуугүй залуу байсныг бид мэднэ. Чи яагаад цаадхаа дандаа зодчихоод байдаг, цаадах чинь чамд гар ч хүрч чаддаггүй байсан юм бэ? гэж Аат Егорша бас сонирхож асуулаа. 

	— Үүнд ямар ч нууц байхгүй. Би дандаа юмыг ажиглаж явдаг хүн. Ямар ч ажлыг дээр доор ялгаж үздэггүй. Төмөр давтах, оёх хатгах, өвс хадах, дүнз мод зөөх ажилд ч гэсэн миний бодлоор, ор нэр төдий биш жинхэнэ дадлага чадвар хэрэгтэй юм. Мэдэхгүй чадахгүй ажлыг би дав дээр шүүрч авч хийдэггүй. Сайн хийж сурахын тулд эхлээд заалгах хүнээ эрж олдог. 

	Өвсний хадуур давтах, хөрөө ирлэх ажлыг хүн бүгд л чаддаг юм шиг байвч ажиглахад зуун хүнээс нэг нь л чаддаг жишээтэй байдаг. Хэний барьсан хадуур нэг ч цэцгийн шилбэ босоо үлдээлгүй хадаж, хэний хөрөө хүч оролгүй дааж байгааг ажиглаж аваад тэр хүмүүсээр заалгаж сурдаг. Засардаг юм. Өөрийгөө тал бүрээс нь ажиглаж явахаа мартдаггүй. Ингэхгүйгээр ажил бүтэхгүй шүү. Үлгэрлэвэл, айл гэр болсон хүн эхнэр хүүхдээ хоромхон зуур ч мартах ёсгүй. Алд биеэ төв төвшин авч явж чаддаг ч гэсэн үр хүүхдээ үг дуулдаггүй, эрх танхи болгож өсгөвөл түүнээс тусгүй юм байхгүй вий. Хүүхэд өсгөнө гэдэг тун их анхаарал халамж тавивал зохих ажил билээ гэж Григорий Зотыч үнэн санаанаасаа ярьжээ. 

	— Ямар ч ажлыг дэмий гэж гололгүй хийж сурч, өөрийгөө тал бүрээс нь хянаж явдаг. Миний нууц гэвэл энэ дээ. Михалкотой зодолдож байсан минь ч мөн ялгаагүй. Би зодоон цохио хийх дургүй хүн. Гэвч зодоон хийлгүй амьд явах аргагүй юм гэдгийг мэдээд хүнийг хаана нь цохивол илүү өвддөг бол гэж багаасаа ажиглан явдаг байлаа. Үүгээр л Михалког дийлж зодчихоод байсан юм. Хадаас Михалко хэдий баавгай шиг бяртай боловч юманд дүй муутай, бас тэгээд мэдэхгүй байж зодоон хийж болно гэж боддог хүн дээ. Тийм биш билээ. Эв дүйг нь ололгүй хийчих юм гэж ер үгүй бөгөөд дүйтэй бол юуг ч сурч болно гэж Гриньша ярьсан билээ. 

	Гриньшаг ийнхүү өөрийнхөө мэддэгийг үнэн голоосоо ярихад олон хүн үнэмшсэнгүй, азтай төрсөн хүн байх аа гэж боддог хэвээр хоцорчээ. 

	Хадаас Михалко, Гриньшаг ингэж ярьсныг дуулаад тоосонгүй:

	— Та нар түүний үгийг үнэмшиж л яв! Цаадах чинь та нарыг хуурч дөнгөнө өө! Хянуур хүн алийг тэр гэх вэ. Гэтэл хүн бүгдийн ажил үйлс тийм бүтэмжтэй байх нь ховор шүү дээ! Нууц юм ч бий нь бий. Гагцхүү бид түүнийг мэдэж авч чадахгүй улс юм даа гэж хэлжээ. 

	Нялх хүүхэд шиг ярих юм гэж хүмүүс Михалкогийн үгийг тоохыг больжээ. Ийнхүү үүний учрыг олж чадаагүй ажээ. Гриньша харин чин үнэнээ хэлсэн билээ. 

	Одоо л тэр явдлын учир олдсон юм. Саяхан булдах машин дээр ажилладаг нэг ажилчныг хүндэт дэвтэрт бичлээ. Хүн бүр тэр ажилчныг тал бүрээс нь авч яриад үг зөрөөгүй билээ. Хийдэг ажилдаа хэнээс ч илүү, үр хүүхэд нь номдоо сайн, сурч мэдсэнээ мартахгүй бөгөөд дор хаяхад л төмс тарьдгаараа заводынхоо ажилчдын дотор тэргүүн байранд орсон ажээ. Нэг үгээр хэлэхэд, орчноо гэрэлтүүлэгч дэнлүү юм. 

	— Аль ч талаас нь харахад аргагүй л коммунист хүн дээ гэж намын хүний хувьд нь огт өөрөөр магтаж билээ. 

	 

	1944 он

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

